
AVTALA ER GJØRD
UM HVØR SKAL 
GJALDA HVAT

ELDRAØKIÐ

Árni Gregersen

1. januar 2015 yvirtóku før­
oysku kommunurnar eldra­
økið frá landinum.

Men tað er ikki fyrr enn 
í hesi vikuni, at sáttmáli um 
markamót er undirskrivaður 
millum kommunurnar, al­
mannaverkið og heilsuverk-
ið.

Broytingarnar í viður­
skiftunum hjá teimum eldru 
borgarunum gera, at tað 
mangan eru umskaringar 
av viðurskiftum, har landið 
hevur nakað av ábyrgd og 
kommunurnar nakað av 
ábyrgd.

Fyri at sleppa undan tví­
støðum er tí undirskrivað 
eitt skjál, sum tryggjar at 
borgarin sleppur undan at 
koma í klemmu millum ym­
isk økir.

Kommunurnar, sjúkra­
húsverkið og almannaverkið 
tæna sama borgara. 

Partarnir hava felags 
ynski um støðugt at betra 
um almennu tænasturnar til 
borgaran. 

Hetta krevur samstarv 
og samskipan millum mynd­
ugleikarnar, verður sagt í 
markamótaskjalinum, sum 
Eyðgunn Samuelsen, lands­
stýriskvinna í almanna­
málum, Sirið Stenberg, 
landsstýriskvinna við heilsu-
málum, Heðin Mortensen, 
formaður í Føroya Komm­
unufelag og Tórbjørn Jacob­
sen, næstformaður í Føroya 
Kommunufelag hava undir­
skrivað.

Síðani kommunurnar fyri 
hálvum øðrum ári síðani 
yvirtóku eldraøkið, fylgdu 
fleiri aðrar heimatænastur 
við og tað er fyri at sleppa 
undan misskiljingum á hes­
um øki, at markamótaskjalið 

er undirskrivað.
Talan er millum annað um 

heimatænastuna, stuðuls­
tænastu, økispsykiatri og 
endurvenjing.

Nærri avtala
Skjalið, sum tey fýra hava 
skrivað undir, er eitt skjal, 
sum sigur, hvat skal henda 
komandi mánaðirnar, tí enn 
eru fleiri ivamál, sum ikki er 
loyst.

Millum annað stendur í 
lógini, sum leggur eldraøkið 
út til kommunurnar, at ein 
sonevnd »ivanevnd« skal set­
ast niður.

Hendan nevndin hevur 
heimildina at avgera allar 
ivaspurningnar.

Trupulleikin er bert, at 
hendan nevndin ongantíð 
er sett.

Á fundi millum lands­
stýriskvinnurnar báðar 
og umboðini fyri Føroya 
Kommunufelag var avgjørt, 
at ivanevndin skal setast 
áðrenn 1.august í ár.

Ivanevndin verður mann­
að við einum limi, umboðandi 
kommunulæknarnar, ein­
um, sum umboðar kommun­
urnar og ein sum umboðar 
landsstýrið.

Millum partarnar var 
eisini avrátt at seta nevndir 
at viðgera teir spurningar, 
sum enn ikki eru greiddir og 
semja gjørd um.

Hesar nevndirnar fáa eitt 
ár at gera arbeiðið liðugt.

Síðani kommunurnar 
yvirtóku eldraøkið er ikki so 
nógv hent á økinum millum 
kommunurnar og landið. 
Kommunurnar hava havt 
nóg mikið at gera við at fáa 
núverandi skipanina at virka 
eftir galdandi reglum.

Alt sum kemur afturat tí 
dagliga, hevur higartil verið 
loyst so við og við, uttan at 

endaligar avtalur eru gjørdar 
um økini.

Samstarvsøkir
Tá ið eldrarøktin og heima­
tænastan var løgd út til 
kommunurnar, var hetta 
gjørt á tann hátt, at komm­
unurnar vóru lagdar í sam­
starvsøkir.

Norðoyggjar eru eitt 
øki og í Eysturoynni eru 
Fuglafjørður og Eystur­
kommuna saman, Skála­
fjarðarsamstarvið eru 
kommunurnar kring Skála­
fjørðin, Sandoyggin  er fyri 
seg, Suðuroyggin fyri seg, 

Havnin fyri seg, Vágar fyri 
seg og Vestmanna, Kvívík, 
Sundalagið og Eiði fyri seg.

Hetta var gjørt, so ein­
støku økini eru nóg stór til 
at loysa tær uppgávur, sum 
hesi ábyrgdarøkini hava við 
sær.

Í flestu førum hevur 
samstarvið gingið væl, men 
í VEKS-økinum hevur Vest­
manna kommuna boða frá, 
at hon fegin vil sleppa úr 
samstarvinum, tí samstarvið 
er ov dýrt fyri kommununa.

Hvat hetta endar við, er 
ikki endaliga avgjørt enn, so 
fyribils er talan um sjey økir.

Nú er hálvtannað ár farið síðani kommunurnar yvikrtóku eldraøkið – nú er avtala gjørd um markamót

Heðin Mortensen, Tórbjørn Jacobsen, Sirið Stenberg og Eyðgunn Samuelsen hava gjørt markamótaskjalið.
Vestmanna kommuna sigur seg fegin vilja sleppa úr VEKS-samstarvinum.


